
1 Strategjia Ndërsektoriale për Decentralizimin dheQeverisjen Vendore

Abstrakti
Rritja e demokracisë pjesëmarrëse është
një nga objektivat specifikë të “Strategjisë
Ndërsektoriale për Decentralizimin dhe
Qeverisjen Vendore 2023-2030”. Në fakt
objektivi specific 5.1 është forcimi i
demokracisë vendore nëpërmjet sigurimit
të një qasje gjithëpërfshirëse të
mirëqeverisjes në nivel vendor1. Angazhimi
qytetar në diskutime publike dhe në
vendimarrje direkte që ndikojnë
drejtpërdrejt në jetën e tyre është parakusht
i një qeverisjeje të mirë dhe demokratike.
Për më tepër, edhe në kuadër të hapjes së
negociatave të antarësimit në Bashkimin
Europian, në kapitullin 23 për të drejtat
Themelore kërkesa për rritje të
mekanizmave që mundësojnë angazhimin
qytetar në vendim marrje

Pavarësisht se tashmë ka kaluar një kohë e
konsiderueshme nga reforma territoriale
dhe ligji për Vetëqeverisjen Vendore vihet
re se ka ende nevojë për plotësime të kuadrit
ligjor dhe rregullator për të harmonizuar e
konsoliduar veprimtaritë e këshillave
vendorë dhe për forcimin e mekanizmave
që mundësojnë demokracinë pjesëmarrëse.
Analiza e këtij punimi, qëndron pikërisht
në evidentimin e moszbatueshmërisë së
instrumenteve që ligji parashikon për rritjen

e angazhimit qytetar në vendimarrje, dhe
sugjeron plotësime të mundshme në
kuadrin rregullator për të realizuar në
mënyrë efektive mekanizma të
demokracisë pjesëmarrëse por dhe hapjen
e diskutimit për mekanizma të rinj që mund
të integrohen. Mekanizmat që kërkojmë të
analizojmë dhe rekomandojmë janë
konsultimet publike, panelet qytetare
(demokracia diskutuese), peticionet,
referendumet, këshillat komunitarë dhe
listat civile.

Konteksti

Angazhimi qytetar në vendimmarrje është
sanksionuar në kreun VI të ligjit 139 të
2015 për Vetëqeverisjen Vendore.
Pjesëmarrja aktive e qytetarve në proceset
vendimarrëse sigurojnë që vendimet e
njësive të vetëqeverisjen vendore të jenë
më afër nevojave të komunitetit dhe rrit
transparencën në këto vendime.
Demokracia pjesëmarrëse ose e
drejtpërdrejtë konsiderohet si forma më e
lartë e demokracisë, dhe përgjithësisht
ndihmon në krijimin e një qeverisjeje më
demokratike.

Nga ana tjetër, demokracia përfaqsuese, e
ushtruar në nivel lokal nga këshillat
bashkiakë ka problematikat e saj. Të qënit
anëtar i këshillave bashkiak nuk është një

detyrë funksionale me kohë të plotë e tyre.
Kjo bën që angazhimi i tyre të jetë vetëm
brenda mbledhjeve të këshillit duke humbur
kontaktin e drejtpërdrejtë me komunitetin
e duke neglizhuar në marrjen e nismave
dhe projekt propozimeve. Pjesa më e madhe
e këshilltarëve gëzojnë një mandat të vetëm
katër vjeçar duke mos patur një kohë të
mjaftueshme për t’u lidhur me komunitetin
dhe për t’u njohur me mekanizmat që
detyra e tyre si këshilltar ofron. Për më
tepër ata zgjidhen me zgjedhje të
drejtpërdrejtë por jo nëpërmjet listave të
hapurave por me lista të mbyllura partiake.
Kjo bën që shpesh vendimet e tyre të jenë
konform linjës së partisë duke humbur
përgjegjësinë e drejtpërdrejtë ndaj
qytetarve. Në pjesën më të madhe të
këshillave mungojnë strukturat
mbështetëse me profesionistë që mund të
kthejnë projekt-propozimet e tyre apo
iniciativat e tyre në projekt akte të
votueshme në këshill e që kanë një efekt
direkt mbi qytetarët.

Sigurisht gjithë këto problematika tregojnë
më së miri nevojën për të forcuar
mekanizmat që ofrojnë demokracinë e
drejtpërdrejtë dhe pjesëmarrëse që në nivel
vendor është dhe më e realizueshme se në
nivel qëndror. Disa nga mekanizmat që
tashmë janë të parashikuara nga
Kushtetuta2, ligji 139 për Vetëqeverisjen

Vendore dhe Ligji 146/2014 për Njoftimin
e Konsultimin Publik janë:

⮚ Konsultimet Publike

⮚ Ankesat/Kërkesat/Vërejet

⮚ Peticionet (Nismat qytetare)

⮚ Këshillat Komunitarë të lagjeve

⮚ Referendumet Lokale.

Në këtë analizë janë marrë në shqyrtim
zbatueshmëria e këtyre mekanizmave në
disa bashki të vendit si Durrës, Korçë,
Vlorë, Lezhë, Rrëshen, Maliq etj. Një sërë
problematikash janë vënë në dukje si më
poshtë.

Konsultimet Publike

Konsultimet publike janë detyruese për
këshillat bashkiakë për vendimet që lidhen
me ndryshimet buxhetore, taksat e tarifat
vendore, tjetërsimi i pronave të bashkisë
etj3. Në praktikë, këshillat bashkiakë
neglizhojnë në këto procese duke ja lënë
përgjegjësinë e organizimit të tyre vetëm
kryetarit të bashkisë. Afat e përcaktuara4

për njoftimin e takimeve konsultative
shkelen nga këshillat bashkiakë, apo datat
e takimeve ndryshojnë pak ditë para takimit

në bazë të agjendave të kryetarve të
bashkive. Rregjistrat Elektronikë të
bashkive përmbajnë pak informacion për
konsultimet publike dhe në pjesën më të
madhe nuk paraqesin një përmbledhje të
rekomandimeve të mbledhura gjatë fazës
së konsultimit duke mos dhënë kështu
mundësi verifikimi nëse rekomandimet e
marra nga qytetarët janë paraqitur në
projektbuxhet apo vendimmarrjet e tjera të
këshillit.

Demokracia Disktuese (Panelet qytetare)
janë një praktikë e mirë e vendeve
europiane që po promovohet në shtetet e
Ballkanit Perëndimor nga Këshilli i
Europës dhe në veçanti nga NALAS –
Network of Associations of Local
Authorities of South-East Europe. Me
Demokraci Disktuese do nëb;jnkuptojmë
një grup më i vogël përfaqsues i shoqërisë,
që marrin një informacion më të plotë për
një çështje të caktuar dhe diskutojnë e
ndajnë ide për të arritur një konsensus që
shkon si rekomandim tek organet
vendimmarrëse.

Ajo që rekomandohet gjërësisht është një
ndërthurje mes konsultimit publik dhe
paneleve qytetare5. Ekzistojnë dy forma të
ndryshme të ndërthurjeje. Çështjet e dala

nga konsultimet publike kalojnë për një
diskutim më të thelluar në panele qytetare,
ose anasjellas për një ide që rrihet në një
panel qytetar kërkohet një mbështetje më e
gjërë në konsultime publike. Përgjithësisht,
panelet qytetare mund, dhe kanë filluar të
organizohen nga OSHC të ndryshme. Ajo
çka do ishte pozitive për demokracinë
pjesëmarrëse është që bashkitë të
stimulojnë këto panele qytetare, t’i
ndërthurin me konsultimet publike e mbi të
gjitha të bëjnë pjesë të vendimarrjeve të
tyre rekomandimet e dala prej demokracisë
diskutuese.

Peticionet

Nga analiza e bërë në disa bashki të vendit
vihet re një tendencë në rënie e përdorimit
të peticioneve dhe iniciativave qytetare në
nivel lokal. Në fakt në 7 bashkite e
konsultuara (Tirane, Durres, Vlore,
Shkoder, Korce, Sarande, Fier) vetem ne
dy prej tyre resultojne peticione te
regjistruara ne format elektronik.

Sipas shqyrtimeve të peticioneve të viteve
të mëparshme vihet re se një pjesë e madhe
e tyre nuk kanë marrë zgjidhje, duke mos
kaluar për diskutim në komisionin e
këshillit bashkiak apo në mbledhjen e tij siç
e kërkon ligji. Atyre ju është kthyer
përgjigje e drejtpërdrejtë nga ekzekutivi i
bashkisë, duke zbehur kështu rolin e
këshillit dhe duke demotivuar nisma të tilla
qytetare. E njëjta gjë ndodh dhe në pjesën

më të madhe të kërkesave që vijnë nga një
individ, grup individësh apo biznes.

Ajo që ne propozojmë është që çdo peticion
apo nismë qytetare pasi të shqyrtohet nga
drejtoria juridike për ligjshmërinë e saj, të
kalojë për votim në këshillin bashkiak për
të marrë ose jo miratimin e këshillit
bashkiak. Në këtë mënyrë i jepet këshillit
roli i përcaktuar kushtetues si përfaqsues
dhe vendimmarrës. Edhe nëse kërkesa apo
peticioni nuk është në formën e një projekt-
akti sërisht këshilli duhet të shprehet në
parim në favor apo jo të kërkesës së
qytetarve.

Këshillat Komunitarë

Bazuar në nenet 68 dhe 69 të ligjit mbi
Vetëqeverisjen Vendore me iniciativë
qytetare në çdo lagje të qytetit ngrihen
këshillat komunitarë që zgjedhin dhe
ndërlidhësin komunitar. Kjo është në
analogji me kryesinë e fshatit. Ndonëse
kanë kaluar nëntë vite nga krijimi i ligjit,
ende në pjesën më të madhe të qyteteve nuk
janë ngritur këto struktura. Sygjerimi ynë
është që nëpërmjet mbështetjes të OSHC-
ve dhe këshillave bashkiakë të ngrihen këto
këshilla komunitarë dhe të shërbejnë jo
vetëm si mbledhës të kërkesave, ankesave
dhe nevojave të lagjes por njëkohësisht ata
mund të funksionojnë si panele qytetare të
përmëndur më lart.

Referendumet Lokale

Sa i takon Referendumit Vendor, në
kuptimin e ligjit organik 139/2015, “Për
vetë qeverisjen vendore”, ai është një nga
mekanizmat apo format e vetqeverisjes
vendore, ku banorët e një njësie të
qeverisjes vendore shprehen me votim të
drejtpërdrejtë për çështje që konsiderohen
me rëndësi për komunitetin, të cilat janë
nën juridiksionin dhe autoritetin
vendimarrës të njësive të qeverisjes
vendore ku ata banojnë. Ndonëse është një
mjet efikas për ushtrimin e demokracisë
direkte për çështje me karakter lokal, në
historinë e politikës shqiptare nuk ka pasur
kurrë iniciativa për referendume lokale.6

Kodi Zgjedhor i Republikës së Shqipërisë i
ndryshuar në 2021, në Nenin 185 të tij
shfuqizon ligjin nr. 9087, datë 19.06.2003
dhe çdo akt tjetër ligjor ose nënligjor,
ndërkohë që “shpëton” nga shfuqizimi
kapitullin 9 të ligjit të vjetër, atë të
referendumeve, duke e lënë në fuqi “deri
në miratimin e ligjit të ri të referendumeve
të përgjithshme dhe vendore”7. Ndërkohë
që ligji i ri nuk është miratuar akoma, sipas
një projekt-ligji të propozuar nga shoqëria
civile, një referendum lokal mund të
mbahet për: riorganizimin e ndarjes
administrativo-territoriale me ose pa

https://ahc.org.al/historiku-i-referendumeve-ne-shqiperi/
https://ahc.org.al/historiku-i-referendumeve-ne-shqiperi/
https://www.osce.org/files/f/documents/5/7/477547.pdf
https://www.osce.org/files/f/documents/5/7/477547.pdf

ndryshim kufijsh të njësive të qeverisje
vendore, mënyrën e zgjidhjes së çështjeve
të një rëndësie të veçantë që prekin njesite
e qeverisjes vendore, të cilat përfshihen
brenda kufijve, detyrave dhe kompetencave
të organit përfaqësues vendimarres të kësaj
njësie; vetëtaksimi i banorëve për qëllime
publike, brenda kufijve të detyrave dhe
kompetencave të organeve të njësive të
qeverisjes vendore; vendimarrje direkte për
çështje thelbësore me natyrë shoqërore,
ekonomike, mjedisore apo kulturore që
formojnë këtë njësi të qeverisjes vendore;
shpërndarjen e parakohshme të organit
përfaqësues vendimarrës të njësisë të
qeverisjes vendore. Po sipas këtij
projektiligji, në nivel të qeverisjes vendore,
për të konfirmuar nismën për mbajtjen e
një referendumi vendor nevojiten firmat e
jo më pak se: 5 % të banorëve me të drejtë
vote në nivel bashkie, sipas regjistrimit më
të fundit në Rregjistrin e Gjendjes Civile që
administrohet nga organi kompetent; ose
5% të banorëve me të drejtë votimi në nivel
qarku, sipas regjistrimit më të fundit në
Rregjistrin e Gjendjes Civile që
administrohet nga organi kompetent.8

Listat Civile

Duke marrë shembullin nga vendet fqinjë
të Bashkimit Europian, ne propozojmë

ndryshime në Kodi Zgjedhor që do lejonte
zbatimin e listave civile për të kandiduar në
këshillat bashkiakë. Lista përmban qytetarë
që nuk përfaqsojnë asnjë forcë politike,
edhe pse mund të identifikohen përmes një
sllogani që i përbashkon qasjet e tyre.
Mënyra e rregjistrimit në zgjedhje është e
njëjtë me atë të kandidatit të pavarur të
këshillit bashkiak, pra duke mbledhur
firmat mbështetëse të të paktën 1% të
qytetarëve të rregjistruar në listat e
votuesve të bashkisë, ose duke patur në
brendësinë e saj një qytetar që ka qënë në
mandatin e fundit pjesë e këshillit bashkiak.
Lista duhet të përmbajë të paktën dy të
tretat e numrit total të anëtarëve të këshillit.
Ky format i ri në zgjedhje do lejonte jo
vetëm përfshirjen e drejtpërdrejtë të
qytetarëve në vendimmarje por dhe një
përfaqasim më i afërt me ta.

https://www.infocip.org/al/wp-content/uploads/2020/09/Projektligji-final-per-referendumet-INFOCIP-KORRIK-2020-review-adopted-by-G.Shella.pdf
https://www.infocip.org/al/wp-content/uploads/2020/09/Projektligji-final-per-referendumet-INFOCIP-KORRIK-2020-review-adopted-by-G.Shella.pdf


Përmbledhje / Rekomandime

Rritja e angazhimit qytetar në
vendimmarjet lokale është një gurr themeli
për një demokraci më gjithëpërfshirse, me
impakt në komunitet dhe e qëndrueshme.
Për sa kaq rekomandojmë

 Unifikimi i rregulloreve të
këshillave bashkiak në
përputhshmëri me ligjin për
Vetëqeverisjen Vendore dhe Ligjin
mbi Njoftimin dhe Konsultimin
Publik në mënyrë që procesi i
konsultimit publik të menaxhohet
nga këshillat duke zbatuar afatet
ligjore të njoftimit, transparencën e
rekomandimeve në rregjistrat
elektronikë dhe përfshirjen e këtyre
rekomandimeve në proceset
vendimmarrëse.

 Përfshirja e Demokracisë
Diskutuese si formë e pjesëmarrjes
qytetare në diskutim të projekt-
akteve të bashkive nëpërmjet
ngritjes së strukturave komunitare
në bashkëpunim me aktorë lokalë
të organizatave të shoqërisë civile.

 Unifikim i rregulloreve të
këshillave bashkiakë në
menaxhimin e peticioneve dhe
nismave qytetare duke kaluar ato
nga vendimarrja e këshillit dhe jo
thjesht e kryetarve të bashkive.

 Plotësimi i kuadrit ligjor mbi
referendumet lokale duke
specifikuar mënyrën e thirjes dhe
administrimit të tyre, formulimit të
pyetjeve për referendum dhe efektet
ligjore që ato kanë mbi vendimarrjet
e bashkive.

 Plotësimi i kodit zgjedhor me
konceptin e Listët Civile që mund
të garojë për këshillat bashkiakë në
zgjedhjet vendore.

 Promovimi i mekanizmave te
perfshirjes institucionale te
qytetareve, kryesisht brezit te ri,
nepermjet kanaleve te ndryshme te
komunikimit dhe aktiviteteve Open
Day per ti informuar dhe nxitur
angazhimin e tyre ne jeten politike
dhe administrative lokale.

 Rritja e eficences ne te gjitha hallkat
e mekanizmave te siperpermendura,
duke filluar qe nga “user
experience” ne regjistrimin e
problemetikes nga ana e qytetarit
dhe deri te shqyrtimi i saj,
pavaresisht rezultatit perfundimtar.

Këto mekanizma dhe praktika të mira,
mund rritin pjesëmarrjen e qytetarve në
diskutimet publike dhe t’i afrojnë ata në
proceset vendimarrëse duke siguruar një
politikëbërje lokale më afër nevojave të
komunitetit dhe një komunitet më të



përgjegjshëm ndaj vendbanimit të tij. Këto
sygjerime nuk tentojnë të trajtojnë në
mënyrë shteruese problemet e angazhimit
të vogël qytetar po të hapin një diskutim

mbi zgjidhje te mundshme që mund të
plotësohen me rekomandime e specifikime
të mëtejshme.

